
In di ei in umet vegl vegnius tier nus en scola. Jeu sai aunc bein co el veva num, numnadamein Carli Frisch. El seigi bab d’aviuls ha el detg e sappi co ils aviuls secapeschien. Sche nus veien marveglias, vegli el raquintar a nus co.
Nus essan stai eri sco miurets. Ina ga endriescher co ils aviuls plaidan in cun l’auter senza riscar da survegnir uegls, gliez valeva la peina da star mureri. Ch’ils aviuls sappien zaco dar d’entellir in a l’auter, nua ch’ei hagi mèl e tgei flurs che portien il bia, gliez vegneva bein ad esser. Mo co els fagevan quei, gliez fuva in misteri.

Il bab dils aviuls entscheiva a raquintar co el ha fatg dad endriescher il misteri.

El ha priu in taglier e mess mèl sin quel. El sez ei seplaccaus sper il taglier ed ha spitgau tochen ch’in aviul ei sgulaus neutier ed ha schigiau. A quel ha el fatg in tachel colur si dies. Ussa eis el ius en siu ualer che fuva buca da lunsch ed ha encuretg igl aviul dil tachel. El veva numnadamein tschentau las patgnas aschia, ch’el veseva scadina e saveva controllar tgei ch’ils aviuls fagevan en lur maseina.

Cheu vegn igl aviul dil tachel. El seferma sin la patgna, spetga in mumentin e surdat lu il mèl a ses camerats che han da rugalar vi el ellas casettas. Ed ussa, tgei fa igl aviul? El entscheiva a saltar. El sevolva entuorn sesez, ina ga dretg entuorn, l’autra ga seniester en sperta midada. Lu va el dalla patgna vi e fa il medem aunc en entgins auters loghens. Quei sault fa attents ils auters luvrers silla patgna. Era els fan suenter e tschentan lur corna silla part davos digl aviul dil tachel. Lez sgola ussa giu e da ruosna ora sil sgol e naven. Ils auters suenter. Buca ditg, ed ils novizs arrivan tier il taglier da mèl. Els ein vegni clamai digl aviul dil tachel. Mo co han ei anflau il liug? Ei ein semplamein sgulai suenter il nudau?

Il bab dils aviuls fa da tuttas emprovas. El tschenta il taglier da mèl ina ga sut igl ualer, ina ga sura, in’autra ga dadens e lu dado. El sa constatar ch’ils aviuls vegnan buca tier il taglier tochen che in luvrer ha buca fatg ils saults. Ed el vesa era ch’ils aviuls fan ca stem dils tagliors, tochen che in engarta buc il mèl e saulta, lu denton va ei mo pli minutas, tochen ch’ei vegnan en roschadas. Il sault munta pia il clom.

Ed ussa fa il bab dils aviuls in secund pass. El remplazza ils tagliors da mèl tras flurs. En in liug posta el violas, in entir matg. Per ch’ils aviuls anflien nectar avunda segida el cun aua da zucher. Dasperas tschenta el in matg flurs ch’ils aviuls visetan per ordinari buc, floxs per semeglia. Quei ei fluras da culiez liung, schi liung ch’ils aviuls pon buca tier il nectar. Talas flurs tschercan las tschittas.
Lezzas han ina tromba che tonscha tochen el funs dalla flura. Ils aviuls dattan ton sco ei pon vid las violas e gnanc fan feda dils floxs. Ussa pren il bab dils aviuls naven las violas e remplazza ellas culs floxs. Era quels survegnan aua da zucher. Ils aviuls saultan sillas patgnas sco tochen dacheu e vegnan en cuort mument tier ils floxs. Gie els entscheivan ad encurir pruamein els floxs dil contuorn, ferton ch’els han tochen ussa adina rufidau talas flurs. Daco ei quei pusseivel? Ils aviuls han priu il nectar ni l’aua da zucher giu dils floxs ed ein sgulai ella maseina sin lur patgnas. Leu han ei fatg lur saults e lur cumpogns cun els, ils ezs han catschau ora las cornas sils saltunzs ed aschia acceptau il fried dils floxs. Perquei fan ei ussa schi stinada viseta als floxs. Quei ei gleiti detg e pretendiu, dependa mo sch’ei constat lu era. Il bab dils aviuls ha fatg ina interessanta emprova. El ha priu flurs da pupi, pia artificialas, ha mess en quellas aua da zucher ed ina odur. En nies cass ha el struclau sissu suc da pelletschas oranscha. Quellas flurs ha el tschentau enstagl dils floxs. E pren mira, buca ditg, ed ils aviuls vegnan en roschas sillas flurs da pupi, parfumadas cun suc d’oranscha, ina odur ad els tochen ussa dil taliter jastra. El ha saviu tschentar talas flurs da pupi dadens ni dador igl ualer. Il resultat ei staus il medem. Ella natira sepresenta la caussa sco suonda. Flurescha ina sort da flurs cun daried nectar, lu catta in aviul baul ni tard il lagugn da mèl. Pertgei las flurs stiarnan ina certa odur e carmalan ils insects era tras la colur da lur crunas. Engarta in aviul il niev lagugn, lu porta el reha raccolta a casa ed entscheiva a saltar. Pli gronda la raccolta e pli vivs il sault. Ils auters aviuls engartan quei, suondan il sault e prendan l’odur dalla flur. Ussa bandunan ei il sgol e tschercan la nova raccolta. Els maunglan nuota suandar igl aviul che ha anflau l’emprema flur. Pertgei ina flur flurescha buca persula el medem temps, mobein ensemen cun sias soras, aschia ch’ei dat mèl da quella sort empau nua ch’ei semeinan. Savens eisi aschia che pliras sorts fluras sesarvan el medem temps. Lu saultan ils aviuls che anflan la pli gronda raccolta ed empeilan aschia lur camerats da raccolta leu nua ch’ella empermetta il pli grond success.
Igl aviul, schi pigns e fleivels ch’el ei, ha survegniu dalla natira e scaffiziun in mied per secapir cun ses camerats. Veramein, la natira ei plein misteris, sch’ins va pil mund entuorn culs egls aviarts ed in spért allert.
